.................الجـزء الســادس ...................
ام سلطان وعصبت :خوووله عيييب مهما كان ها عمج واخو ابوج 

خوله : انا اسفه بس زواج من عبدالله ما ابا 

ام سلطان  : قتلج بشوف ابوج ويصير خيير

وطلعت ام سلطان عن بنتها وخلتها اتفكر وردت خوله اتفكر بها العبدالله اللي ما اتعرف من وين طلعلها 

خوله يااربي شو ها العبدالله من وين طلعلي الله ياخذ بليسه ها شهاده ثالث اعدادي ما عنده واحد مستهتر وام معقده وبنات معقدين وعم ما يدري عن عمره ع طول سكران استغفر الله لا لا لا لا يعني لا عبدالله مستحيل اتزوجه لو كان اخر ريال  فـ العالم انا اعرف ابويه ما يحبه ابويه يحبني مستحيل يرفضلي طلب سلطان سلطان مستحيل يغصبني دام ابوي عايش بس لاه  ما ابا افكر 

سعيــد يالس فـ القهوه 

يتريا حمد ومعصب ان حمد متأخر عليه 

اول ما وصل حمد ويعرف ان سعيد محرج قال  يغنيله : انا حبيتك والله عالم وشاهد ويمكن دون ما اقصد عليه اخطيت تعذرت و تعبت اقول مو قاصد ولا عبرني ما تسوى علي حبييت 

سعيــد  ما يـرد عليه  

حمد رد وقال :اذا اخطيت اكييد ان الخطأ وارد

سعيــد : انت مو قد الكلام وكل يوم ولك كلام انت تلعب بالقلوب انت جاهل بالغراام ابعد عني بعيد ما ابي حبك يزيد

حمد : انت حلمي اللي تمنيته بس ليتك تحس  بحساسي يوم حبك تاج حطيته وارتفع قدرك ع راسي 

سعيــد : خلاااص ببعد ودرب الود سديته واليوم روح وقلبي راح بسكاته روح وهذا طريجك اللي تمنيته ما عاد باقي لقلبي غير وناته 

حمد  افـا والله : لك حبيب يموت فيك حسبه الله يهديك ومن شغل باله عليك وانت ما فكرت  فيه 

سعيد عيبته السالفه : مالي غيرك مالك الا انا حبايب يكرهك نصفي ونصفي فيك ذايب الهوا غلاب وامر الله غالب الزمك طول 

حمد ضحك : انت غير الناس عندي انت عندي شي كبير

سعيد ويفكر مالقى شي فـ باله : بس حمود ممكن اعرف ليش تأخرت 

حمد : تواعدنا ع اللقيا ولكن للقدر واضح ترا كل شي ببمر الله وهو عالم بكتابه 

سعيد : مالت عليك ما تبا ترمس ع راحتك 

حمد : يالله سعود شو اسوي كنت مشغول فـ البيت ويا اماايه 

وحمد وسعيد كملو السهره مع بعض ضحك وسوالف ووناسه  ...

.

.

عمر وبعده ورا خلوود عسب يراضيها 

عمر سار فوق عند اخته خلود

عمر : خلودي انا اسفه تعالي بلعب وياج 

خلود : انا ما احب العب وياك كله تضربني وما اتخليني العب ف العابك 

عمر : خلااص الحين بعطيج كل ألعابي بس تعالي ويااي 

خلود : جذاب 

عمر : والله العظيم وسار يبوسها 

خلود : يالله باخذ السياره والطيارة وانا بلعب الدور الاول

عمر : كل ها ف وقت واحد

خلود : تبا والا ايلس ف حجرتي 

عمر : أتهدد بعد ابا ابا يالله تعالي 

وحليلهم اليهال ،، يغمضوون 

وجداان وعالمها الخااص بالفون اليديد اللي محد يعرف عنه ،، والشخص المجهوول اللي ما اتعرف من وين ظهرلها ،، 

وجدان : هلا والله  بخليفه 

خليفة : أهلين  والله بوجدان الرووح 

وجدان : ولهت عليك 

خليفة :  وانا اكثر انتي وين 

وجدان : يعني وين فـ البيت 

خليفة : خليني اشوفج بس بس  اشوف عيونج 

وجدان : والله ودي بس ما اروم 

خليفة : لين متى برمسك وانا ما اعرف وشكلج 

وجدان : لازم يعني ترا انا ما اعرف شكلك وارمسك 

خليفة : فديتج وفديت صوتج وشكلج 

وجدان : بس استحي 

خليفة ويه عنده خط ثاني : يالله حبيبي انا بخليج الحين بسير اشوف اماايه 

وجدان : سلم ع عمتي 

خليفة انخسي امايه عمتج : يوصل يا مرت ولدها 

وجدان : ربي يحفظك 

خليفة : مع السلامه ويرد ع الخط الثاني 

خليفه وها حاله من بنت لين بنت الله يهديه إن شالله 

خليفة : هلاا هلاا والله بها الصوت وراعية الصوت 

شيخه : هلاا والله حبيبي شحالك 

خليفة : بخير ربي يعافيج انتي وين ؟؟ 

شيخه : موجوده  وكل يوم اكلمك 

خليفه : بس ما قمت اشوفج اتعرفين ما اروم 

شيخه : شو اسوي 

خليفه : لا لا انا  لازم باجر اشوفج ما ارووم 

شيخه :  لا باجر ما اروم خلها السبوع اليااي 

خليفه : ع راحتج 
وتم خليفه بين شيخه ووجدان   وهو ما يعرف ان شيخه هي اخت وجداان الله يستر ..

فـ البيت 

ام سلطان وهي اتكلم ريلها عن موضوع خولة  : يا أبو سلطان بنتك مب موافقه 

ابو سلطان : الزواج مو بالغصب اذا هي قالت مب  موافقه محد بيردها 

ام سلطان : بس البنت  ياهل وما اتعرف تختار 

ابو سلطان : خوله مب ياهل تربيتي واتعرف تختار 

ام سلطان : وشو اقول حق سلطان الحين 

ابو سلطان : وليش خايفه منه واايد ما يروم يقول شي دام انا اللي قلت 

ام سلطان  : انته كلمه 

ابو سلطان  :خ  ايي البيت وراح اكلمه 

فـ بيت ابو جاسم 

حمده اليوم  عندهم فـ البيت هي وولدها خالد وريلها غانم 

ابو جاسم : توه نور البيت 

حمده : منور بوجودك 

ابو جاسم : عنبو من يبتو ها الفعفوص ما قمنا انشوفكم 

خالد : لا  انا خالد مب صعصوس 

ابو جاسم : ههههههههههههههههههههه 

عايشه : السلام عليكم 

حمده : وعليكم السلام 

ام جاسم : اخيرا شرفتي لك وحشه 

حمده : شو اسوي يا امايه البيت وخالد 

ام جاسم : انت انا عاذرتك بس الدور والباجي ع اللي فـ البيت وما انشوفها 

عايشه : حمدوه تطريني انا 

ام جاسم : والله انت ضايعه معاك التربيه  اختك متزوجه واتقوليها حمدوه 

عايشه  بصووت عالي  :امااااااايه انتي كل شي فيني ما يعيبج 

ابو جاسم : شو رايج تضربين امج بعد 

عايشه  : خ اسير حجرتي احسن 

ام جاسم : تعبت تعبت من ها البنت 

حمده : اماايه انتي مدلعتنها زياده 

ام جاسم : وانا قاعد اكل دلعها 

ابو جاسم :  خالد حبيبي  تعال العب هني لا اتسير  عند الباب عن حد يبطل عليك الباب 

ام جاسم : روحي هاتي ابنك عن يفتح الباب جاسم 

سارت حمده يابت خالد ولدها 

شوي وتدخل ميثاء 

كلهم فرحوا ام جاسم دمعت عيونها وسارت  عند بنتها : اشتقت لشوفتج يا حياتي 

ميثاء : وانا بعد تولهت عليج واايد 

سارت اتسلم ع ابوها 

ابو جاسم : تولهنا عليج كلنا والله لج وحشه 

ميثاء : انا بعد تولهت عليكم كلكم 

حمده : ويعني انا ما تبين اتسليمن علي

ميثاء : خخخخ ما شفتج اشحالج حبيبي خالد البطل اشحالك 

حمده : تمام انتي شو اخبارج شو مسويه ان شاء الله مرتاحه 

ميثاء : الحمدلله 

ام جاسم : كيف  كانت امتحانات يا بنتي 

ميثاء : اماايه كل يوم يوم أرد من الامتحان اقولج وبعدج تسالين 

ام جاسم : احب اطمن عليكي

خالد : ثاار ثاار 

ميثاء : وين ثاار 

خالد : بلعب  عند ريال 

حمده  :ع كيفه 

ميثاء : وين عايشه عيل

ابو جاسم : فوق توه من شوي سايره 

ميثاء : بسير اسلم عليها 

ام جاسم والله فيج الخير : لا لا يا بنتي ظلي هون هي راح تنزل هله تسلم عليكي 

ميثاء : خلااص اوكيك 

شوي ويدخل جاسم : لا لا  مستحيل قمرين فـ بيتنا 

خالد : وأنا 
جاسم انته قمر 14 اصلا بس لو اسمك جاسم 

خالد : لا خالد حلو 

جاسم : يا الدلوع انته 

جاسم : وين وين  ما تنشافين الحين  ؟

حمده : والله شو أسووي  البيت والعيال

جاسم : العيال يالله الا خالد 

حمده : فديته عن 10

شوي ويدخل غانم 

غانم : هود هود 

ميثاء لبست اوقايتها 

غانم السلام عليكم وسار باس راس ابو جاسم وام جاسم 

ابو جاسم : وين شو ها الغيبه 

غانم  : شو انسوي والله 

خالد : بابا  من الصبح يدي يقول جيه وين ها الغيبه 

غانم : ههههههههههههههههه متوله علينا 

خالد : ما قالي انا 

ابو جاسم : هههههههههههههههههههه تعال تعال 

خالد وهو يركض عن يده 

والكل يضحك عليهم  ،، وبيت أبو جاسم اليوم الضحك يوصل اخر الدنيا لان حمدهـ و ميثاء موجودين  وإن شالله ادووم محبتهم ...

.

.

فـ بيت ابو سلطان والجو متوتر  ابو سلطان يالس يتريا ولدهـ عسب يخبرهـ عن خولة وردها ع عبدالله 

ابو سلطان يالس ينتظر ولده ودخل سلطان ...
سلطان يتقرب ويبوس راس أبوه : مساء الخير

ابو سلطان : مساء الورد 

سلطان : ها ابويه خير أشوفك يالس ف الصاله روحك 

ابو سلطان : كنت اترياك 

سلطان : خير

ابو سلطان : بقولك رد خوله ع عبدالله 

سلطان : اكيد موافقه ماشي رد ثاني

ابو سلطان : اختك مب موافقه دام قالت انها مب موافقه محد بيغصبها 

سلطان وهو محرج : بنتك هاي دلوعة ومب ع كيفها بتزوج عبدالله يعني بتزوج عبدالله 

ابو سلطان :  ما اظن انها بنتك يوم بيكون عندك عيال عقب اتحكم فيهم 

سلطان وعورته الكلمه وحس بالقهر  وطلع فوق وهو محرج ومفول اول ما وصل شاف حجرة خوله 

سلطان والنار بيظهر من عيونه 

فتح الباب ع خوله بدون ما يدق الباب

خوله خافت : خير شو مستوي 

سلطان بدون ما يتردد عطها كف ع ويها : بتاخذين عبدالله يعني بتاخذينه فهمتي

خوله  حاطه ايدها ع خدها : ما ابا عبدالله ما ابا 

سلطان ويودها من شعرها : عنادج ها بيوديج ف داهيه وانا قتلج اياها كلمه  باجر بمر عليج الصبج وابا اسمع منج الموافقه وإلا والله بتشوفين شي عمرج ما شفتيه فهمتي

سلطان توه ياي يطلع من الباب رمست  خوولة 

خوله : ابوي عايش ومحد يروم يغصبني ع شي

سلطان يرد ويضربها ضرب : انا قتلج باجر برد ولا اتخليني اقول ان السبوع الياي الملجه 

خوله : اتخسي 

سلطان عطها كف أقوه عن الاول عق خوله ع الأرض وطلع : فكري ف كلامي 

خوله تمت اتصييح ها مب اخو والله مب اخوي ما احبه وتبا أتنش من مكانها ومب قادره تبا حد يدش عليها 

انا بخبر ابوي انا براويك والله لخلي ابوي اااه جسمي كله يعورني انا لازم اخبر ابوي اخاف ابوي يطرده من البيت لا ما بخبره انا روحي بواجه مشكلتي وتمت اتصيح تتريا حد يدش عليها الحجره   تمت تحبي لين الحمام .........

دخلت نوره وشافت اختها بها الحاله 

نوره : خوله حبيبتي بلاج شو فييج منو سوا فيج جييه 

خوله : سلطان سلطان 

نوره : سلطان ليييش ؟؟

خوله : يباني اتزوج عبدالله 

نوره  تساعد اختها عسب تدخل الحمام 

وبعد ما طلعت خلتها ترتاح ع الشبريه 

خوله وبعدها اتصييح 

نوره : بس حبيبتي بس لا اتخافين نامي نامي الحين 

خوله : يضربني يضربني عسب عبدالله يضربني 

نوره : لا اتصيحين ابويه اهنه انا بخبره 

خوله : لا لا اتخبرين ابويه اخاف يطرده والا يحرج عليه 

نوره : يستاهل عقب اللي سواه فييج 

خوله : والله ما اتقولين حق ابويه 

نوره : عيل شو بتسوين 

خوله  وهي اتصيح : ما اعرف خليج اهنه عندي بندي الباب بالمفتاح 

نوره : لا  تخافين انا اهنه ما بخليج رووحج 

خوله  وبعدها اتصييح 

.

.

فـ مكــان حمـد ضااايع بتفكيــر وبطيــف  خولة ،، خلاااص تعب يبا ياخذها لين متى ؟؟ 

قـال خلاااص لازم ارمس  واسير اخطبها !! 
حمد وهو متحمس  : روضه روضه متى بنسير نخطب  ؟

روضه : اتريا اول شي برمس خوله وبنشوف

حمد مب حااس بالوقت : يالله رمسيها 

روضه : الحيين 

حمد والحب  تعبه  : هيه شو فيها 

روضه : ما اتشوف الساعه كم ؟ 
حمد : ويعني توه الا 12 ونص

روضه : وها وقت حد يرمس عن خطبه 

حمد : عاادي

روضه : لا مب عادي باجر برمسها 

حمد : الحين 

روضه : قلت باجر ولا ماشي لا باجر ولا الحين 

حمد : والله مصخره انذل حقج بس خليني اخذها والله ما اشوفج 

روضه : من الحين اتهدد اللي بيمشيلك الموضوع 

حمد : لا لا حياتي انتي اصلا انتي كل شي وهي شو ولا شي

روضه : يا المصلحه قوم  خليني اسير ارقد

حمد : تصبحين ع خيير يا حياتي يا رووحي

روضه : وانته من اهله 

حمد : يااارب يااارب اتوافق اعرف حبيب انا بتوافق علي 

خ اسير ادق ع  سعيد وابشره 

حميد كالعاده مجابل النت  ،، وسرحااان ونااسي عمرهـ ،، لكن سعيد ما عندهـ شغل بس يلعوز الخلق يا يلعوز اخوه حميد ،، يا يلعوز حمد ،، حياته كلها ضحك وفرحهـ 

سعيد : انته ما بترقد الساعه 1 

حميد : باجر اجازه 

سعيد : ويعني 

حميد : ياخي سير سوي شي فـ حياتك 

سعيد : خاطري اعرف شو اللي مصبرنك ع  مجابل النت 

حميد : هاااي

سعيد : منو هااي

حميد : تعال بقولك يا خوي 

سعيد : قوول قوول

حميد : ياخي هاي انا اتعيبني واحب اسلوبها واحب مواضيعها واحب ردودها 

سعيد : وهي 

حميد : شو هي 

سعيد : ما اتحبها 

حميد  : ما اعرف بس اشتاق لمواضيعها 

سعيد : وشو ناوي

حميد : اخذها 

سعيد : تاخذ وحده مرمسنها 

حميد : منو قال اني مرمسنها 

سعيد : انت 

حميد : وين قلت اقولك يا الثول ان احب مواضيعها انت اتعرف شو يعني منتدى 

سعيد : هي اعرف جيه غبي

حميد : هي بنت موول محد يعرف عنها شي ولا واحد ولا وحده 

سعيد : وانت اتحب شو فيها 

حميد : اقولك  كلامها 

سعيد : اول مره اشوف حد يحب كلام 

حميد : سير سير جابل حمد الله يخليك 

سعيد : فديت حمود والله فديت روحه 

حميد :   خخخخخخخخخخخخخخخخخخ يالله برع 

سعيد : لا بيلس اشوفك يوم تكتب وبشوف كيف اتحب الكلام اتبوسه 

حميد : تستهبل اطلع برع احسلك 

سعيد : بسير عند حمود حبيبي  احسلي 
سعيد سار الحجره وشاف 12 مس كول 

خيييبه حمود شو عنده ليكون مريض 

سعيد يدق يدق يدق يدق ما يرد 

مره ثانيه وثالثه و10 و لين ما وصل 13 مره ،، 

خلص ها البارت اتريوني فـ البارت اليااي 
حمد شو في دااق ع سعيد فـ ها الوقت ؟؟ 

خولة بتوافق ع عبدالله ؟؟

حمد متى بيسير يخطب ؟؟

سلطان بيعرف عن شيخه ؟؟

ووجداان شو اخرتها ويا خليفه ؟؟

..............البااارت السابع ................

أول شي مبروووكـ عليكم الشهر 

وها البارت احس واايد كاتبهـ عن الاكل << خخخ من اليووع 

واسمحوولي ع التأخيير 

وإن شالله ينـااال إعجاابكم ،، 

سعيد يدق يدق يدق يدق ما يرد 

مره ثانيه وثالثه و10 و لين ما وصل 13 مره رد حمد 

سعيد وهو زاايغ  : ليييييش ما اترد بسررعه 

حمد  وهو يستهبل : ليش اتخليني ادقلك 12 مره 

سعيد ومستغرب  : مالت عليك كنت عند حميد 

حمد : لا والله زيغيتني عليك 

سعيد استانس  : حبيبي والله ياخي اشوف حميدوه يقولك يحب كلام 

حمد  ويعرف حميد وسوالفهـ : ههههههههههههههههههههه اعرفه اخوك  قالي هاك اليوم 

سعيد :  تخبل اتخبل 

حمد : واحد يحب كلام وانا احب ملاك 

سعيد استغربت كيف  : ومنو ها الملاك 

حمد : بعد ربك 

سعيد  وهو محرج  : اتحب من وراي انا اللي  كل يوم   وياك متى وكيف وليش !! 

حمد    : خيبه اتريا خ ارمس

سعيد  : يالله قول 

حمد : اقولك هاي اربيعت الرضيعه وشفتها مره يوم سرت ايبها من المدرسه وقلت حق امايه وظهرت امايه روحها عايبتنها البنت 

سعيد : ما شاء الله الولد وامه 

حمد : شفت عاد 

سعيد : تستاهل  تعال ما عندها اخت 

حمد : اشدراني ليش

سعيد : ابا شراتك 

حمد : لعبه هي مالها مثيل 

سعيد : قوم منو هي 

حمد : اتصدق ما اعرف 

سعيد : مالت عليك 

حمد بد يتثاوب : يالله برقد

سعيد : هي انت لين الحين ما اتزووجت وتبا ترقد من وقت الله يستر 

حمد : شو اتغار علي

سعيد : مالت عليك 

حمد : كم مره قتلي مالت عليك 

سعيد : اجلب ويهك يوم بشوفك براويج 

حمد : لا لا ما بتشوفني 

سعيد : ليش 

حمد وهو يغايض سعيد  :  خلااص انا ريال ولازم اتعلم ع يلست البيت 

سعيد : لا والله والله  يا حمد ان ما يت باجر القهوه ما احضر عرسك 

حمد : خييبه شو رايك اتزوجك انته وترتاح 

سعيد :  خخخخخخخخخخخخخخ استغفر الله 

حمد : انته ترا بدال ما تصلح حالي تخربني 

سعيد : شو قايلك تعال القهوه بنسكر بنيلس انسولف

حمد : انزين خلااص يالله  عزيزي تصبح ع خير

سعيد : وانته من اهله 

سعيد  يعتبر حمد اخوه ال3 واقرب من حميد اخوه : ياربي ما اتخيل حمود يتزوج بضيع من دونه  يالله الله يهنيه الحين منو بيتم عندي حميدوه يالس يحب الكلام  وحمود يحب ف الملاك وانا منو بيحبني ؟؟

الصبح ،،ها الصبح مظلم فـ بيت أبو سلطاان ،،  لان خوله فـ حالها ومحد يعرف عنها غيير نوره ...

فـ بيت ابو سلطان  وبتحديد حجرة شيخه 

شيخه : صباح الخير حبيبي

سلطان : صباح الورد 

شيخه : بلاك حبيبي شكلك تعبان ؟

سلطان : ماشي متضايق شوي

شيخه : افا من الشو  

سلطان : خوله معانده ما تبا اخوج 

شيخه الله ياخذها لازم تاخذ عبدالله : رمسها شوي شوي

سلطان : البارحه مديت ايدي عليها اول مره اسويها 

شيخه  جان زين كسرت ضلوعها : حراام حبيبي سير ورمسها ترا الرمسه اتلين الراس والضرب يزيد عنادها 

سلطان : يوم برد من الدوام برمسها سيري جهزي ثيابي ،، روحي متأخر ع الدوام 
شيخه : إن شاء الله 

شيخه وهي تمشي الله ياخذ بليسها لازم لازم خولوه تاخذ عبدالله 

شيخه تكره خوله من موقف استوى نذكر الموقف مع بعض من سنه تقريبا 
.

.

سلطان : خوله سيري هاتي نظارتي من الحجره 

خوله : اوكيك 

خوله وهي تمشي سايره فوق دخلت الحجره ما كانت اتعرف ان شيخه  ف المطبخ  اللي فوق 

خوله وهي ادور ع النظاره ف ها الدرج وها الدرج انصدمت يوم شافت حبوب منع الحمل استغربت خوله : ياربي اللي اعرفه ان شيخه ما اتيب عيال كيف تاخذ حبوب منع الحمل اكيد الموضوع في إن لازم اسأل  شيخه 

شيخه انصدمت يوم شافت خوله اتشوف الحبوب : انتي شو اتسوين ف حجرتي 

خوله  وعقت كرتون  الحبوب ف الدرج  : انا أنا ادور ع نظارة سلطان 

شيخه : ف هاك الدرج اللي هناك 

خوله  :شيخه ليش تأخذين حبوب منع الحمل 

شيخه  وبدت اتخاف  :ومنو قال اني أخذهم 

خوله  :شفت الكرتون 

شيخه : ها انتي ما اتعرفين شو ها هاي مقويات اصلا 

خوله : بس مكتوب عليهم 

شيخه : انتي وين اتعرفين انكليزي 

خوله شو انكليزي ومب انكليزي مكتوب بالعربي : مايخصني لاه 

شخيه : احسن شي قلتيه ما يخصج ف شي ومره ثانيه ما ابا اشوفج ف الحجره 

خوله : عطيني النظاره 

شيخه : يودي مرض ياخذج 

خوله : والله انج حقيره 

شيخه : اشش ولا كلمه ترا حياة اخوج ف ايدي 

خوله انصدمت  : كيف 

شيخه  وبدت كالعادة تجذب  : اخوج مريض بمرض الله يشافيه منه وانا ما اروم ايب عيال  لان صحته ما تتحمل يعني اخوج شبه معاق ما يتحمل أي صدمه واي كلمه بتقولينها بتجتلين فيها اخوج فهمتي

خوله  شوي وبتصيح : اخوي شو فيه مريض شو فيه 

شيخه ببدون رحمه  :  سلطان في جلطه و سلطان فـ الرئه وفـ خاطرها عقبالج انتي بعد 

خوله : انتي جذابه 

شيخه : سيري اسألي بس  هو ما يبا حد يعرف  غيري وانا قتلج 

خوله وعيونها محمره  : لا  أي مستشفى سرتوا 

شيخه : عرفنا مشكلته يوم كنا ف لندن 

خوله وهي اتزعج  : كل اللي تقولينه جذب جذاابه 

شيخه : اطلعي برع برع 

خوله ظهرت وهي اتصييح يارب ياارب ما يستوي شي ف اخوي ياارب 

انا ما برمس بس بدعيله 

سلطان : خوله يا خوووووووووووله 

خوله : وهي تمسح دموعها : يايه يايه نسيت اودي النظاره انا لازم اكون قويه 

سلطان : ساعه 

خوله : ترا سرت اشووف نوره 

سلطان وهو يطالع اخته  : بلاها عيونج 

خوله فديتك يا خوي ربي يعافيك : ماشي بس راسي يعورني 

سلطان : سيري ارتاحي 

خوله : انت محتاج شي تبا اسويلك شي ايبلك شي

سلطان : لا مب محتاج شي لو بغيت روحي بيب

خوله : لو بغيت شي قولي انا بيبلك اللي تباه 

سلطان : بسم الله شو فيني انا بخير الحمدلله بصحه وعافيه 

خوله  دومك اتبين قوتك يا خوي ربي يقومك بسلامه 

خوله : سلطان ما بتسافرون ها السنه

سلطان : لا 

خوله : اها اوكيك 

يالله نرجع للواقع واليوم 

جهزت شيخه ثياب سلطان واستاذن منه كالعاده انها بتظهر وبتتغدا عند اربيعتها فجر 

وسلطان مثل كل مره موافقه وما عنده أي اعتراض ولا أي سؤال

سلطان وهو طالع شاف حجرة اخته خوله وده يدش يتاسف  اخته ما تهون عليه وف نفس الوقت يقول لازم توافق ع عبدالله 

يوم برد من الدوام برمسها و إن شاء الله خيير ..

خوله فـ حجرتها وبعدها اتصيح ونوره فـ سابع نومه 

خوله شافت اختها نايمه بعمق وعاقه اللحاف تحت سارت  شوي شوي واتلحفها 

خوله : ياربي يا نوره راقده عندي انا اساعدج والا انتي 

نوره ونشت بقوه ويها ف ويه خوله  : مب راقده انزين 

خوله : الله ياخذ  بليسج زيغتيني 

نوره :  اعرف ممكن اعرف شو اللي  خلااج  اتنشين من مكانج 

خوله : ابا اسير اغسل ويهي 

نوره : انا اللي احاتيه  اذا نزلتي تحت  شو بنقول عن ويهج 

خوله : الله ياخذ بليسه شوهني 

نوره : انزين خبري قووم امييه وابوويه عليه 

خولة اتخااف ع اخوها لان اتعرف ان مرييض : لا لا ما ابا 

نوره : انزين يوم بتنزلين تحت شو بنقولهم 

خوله : مب لازم ننزل وإذا دقو الباب بنقلهم ما نبا ناكل سهرانين طوول الليل وفينا رقاد

نوره : قولي ها الكلام روحج انا يوعانه 

خوله : ما علي اتحاتين بطنج 

نوره : والله اني يوعانه  <<  الصياام خلااني اكتب ها البارت كله عن الاكل 
خوله : انزين سيري يبي اكل وهاتيلي وياك 

نوره : توه ما تبين 

خوله : يعني بتاكلين روحج 

نوره  :  انزين انا الحين بسير اتسبح وبنزل 

خوله : بتم روحي ف الحجره 

نوره : سلطان اكيد سار الدوام طاعي الساعه 9  سيري اتسبحي وبيبلج الريوق اوكيك 

خوله :   لا تتأخرين يالله بسير 

نوره :  يالله اقفلي عليج الباب عند حد يدش ويشوف ويهج 

خوله : هاتيلي خلودي 

نوره : خلود الحلج بتخبر قوم امايه 

خوله : فديتها والله 

ميثاء قايمه من الصبح  هي بعد ملااانهـ 

ميثاء : ياااربي ملل الحين انا لو ف بيت ابوي جان سرت عند جاسم 

ميثاء : خ اسير عند اماايه اشوفها 

ميثاء  نزلت تحت : السلام عليكم 

ام علياء  (اليده ) : هلا هلا فديت روحج حبيبتي 

ميثاء  سارت اتبوس راسها : اشحالج اماايه 

ام علياء : بخير طوول ما انتي بعيده عن بيت ابوج 

ميثاء اتضايجت من الرمسه : أمايه ليش جيه اتقولين حرام يحبوني

ام عليا : ما يحبونج والا شي وابوج ها اللي سواه فـ بنتي مب شويه انا السبب

ميثاء : امايه ها قضاء وقدر واللي استوى خلااص

ام علياء : حسبي الله ونعم وكيل عليهم 

ميثاء  كل ما تنسى السالفه يدتها اتذكرها بالماضي ..
ام ميثاء : صباح الخير 

ميثاء : صباح النور 

ام علياء : وعليكم السلام 

ام ميثاء تبوس راس امها : امايه شو حالج اليوم 

ام عليا : بخير وعافيه 

ام ميثاء : ان شاء الله دووم 

ام ميثاء : بلاج امايه ميثاء ما تاكلين 

ميثاء: ما اشتهي 

ام علياء : ما اشتهي ها كله عسب قلتلها عن بيت ابوها 

ام ميثاء : وشو قلتي 

ام عليا : ما قلت شي غير ان ابوها اللي سواه مب شويه فييج 

ام ميثاء : خلااص امايه ها ماضي وانا نسيته 

ام علياء : وانا ما نسيته واذكره جنه البارحه مستوي 

ام ميثاء : ما صار الا الخير

ام عليا : أي خير من ورا احمد ولد غانم 

ام ميثاء :  خلااص امايه ما صار شي  واحمد اخويه وانتهى الموضوع 
ام علياء :  ما صار شي وما صار شي خ اسير حجرتي يوم انكم ما تتحملون رمست الصدق سارت ام عليا وهي تتحرطم 

ام علياء ما اتحب احمد معنى ولد اختها وغير جيه ولدها ،، بس هي اتحس ان هو السبب اللي خلى عليا ما تزوج لين الحين ،، ان دمر حياة  بنتها ،، ما تقدر اتسامح اختها الله يرحمها ولا ولدها ...

.

.

برمس بالمختصر عن حصهـ ،، حصهـ كل حياتها ابوها ما اتفكر ف شي ثاني غير ان اتكمل دراستها واتعيش ويا ابوها ع طوول ، صح العنود اكبر من حصه بس حصه انخطبت قبل العنود وحصه ما وافقت لانها ما اتفكر بزواج مووول ،، بتعيش ويا ابوها ع طوول 

فـ بيت ابو العنود 

العنود وهي بعدها رااقده وحصه وحليلها يالسه اتسوي الريووق و اتزهبه حق ابوها 

ابو العنود : انتي روحج اتسوين الريوق

حصه : هي منو تبا يسوي وياي

أبو العنود : وين العنود عيل 

حصه : راقده البارحه كانت سهرانه 

أبو العنود : ع ها الكمبيوتر يالله ادمان 

حصه  :شو اتسوي يعني صيف واجازه 

أبو العنود :  والله انكم سالفه 

حصه : ابويه نبا نظهر

أبو العنود : وين 

حصه : أي مكان مليت ابا اسير اشتريلي ثياب 

أبو العنود : خلاااص ان شاء الله يوم الجمعه اوديكم نتغدا برع و نتمشى ونتعشى شو تبون بعد 

حصه : نتريق بعد برع 

أبو العنود : هههههههههههههههههههههههه

أبو العنود يشتغل بس  مب يوميا يوم هي واسبوع لا ما يبا الشغل ياخذ كل وقته  عن بناته والحين يفكر ف التقاعد 

سارت حصه ولت ع ابوها حصه واااايد متعلقه فـ ابوها اتشوف فيه ان هو ابوها و اخوها وامها وكل شي ان شاء الله ادوم محبتهم 

فـ بيت أبـو سلطــان 

نوره : صباح الخير 

أم سلطان و أبو سلطان : صباح الورد 

أم سلطان : وينها اختج مانزلت 

نوره  قالت اغير الموضوع : ليش خلود بعدها راقده 

ام سلطان : انا اطري خوله  وخلود اختج واعيه 

نوره : خوله البارحه كانت سهرانه وبعدها راقده 

ام سلطان : بدت الاجازه عاد وبد السهر

وظهرت خلود من الحجرة الثانيه  خلود : انا بثير اوعي خوله 

نوره بصوت عالي  : لاااااااااااااا
ابو سلطان : يالله شو عندج اتزعجين 

نوره : أ أ أ   تبا اتوعي خوله وخوله تعبانه اكيد راقده الفجر

ابو سلطان : انزين وحد يزعج جيه 

نوره : اسفه ابويه 

ابو سلطان وهو متاخر ع الشغل  : يالله انا بسير تبون شي

ام سلطان : لا سلامتك الغالي

خلود : بابا غالي والا عالي 

نوره : ههههههههههههههههههههه منو  معلمنج 

خلود : عمر دوم جيه يقول يوم ماما اتقول مع الثلامه الغالي 

نوره : وين عمور 

خلود : راقد ثيري وعي انا ابا العب وهو ما يبا ينث 

نوره : خلي راقد 

خلود : لا لا انا احبه ابا العب وياها 

نوره : انا احبه اونه يوم بينش بيلعبي وياااج 

نوره وسارت المطبخ اتيب اكل حق اختها ويالسه اتفكر كيف بتمر داخل بدون ما امها اتشوفها سايره وراده ياربي شو بسوي شو بسوي هيه صح  بدش من الباب اللي ورا يالله بس حر يالله خ امشي يارب محد يشوفني 

ماريا  دووم رازه ويها : نوره وين ودي اكل ؟
نوره وزاغت منها  : الله ياخذ بليسج ينيه 

ماريا : وين ودي اكل ؟ 
نوره : فوق حجره مالي ابا اكل يوعانه 

ماريا : انتي توه ياكل 

نوره حشى حسودهـ  : والله لو ماما عرفت بكفخج فهمتي

ماريا : انتي خوله وحش

نوره : خخخخخخخخخخخخخخخخ 

وسارت وهي تمشي وتدعي يارب محد يشوفها مب كفايه ماريا بعد حد ثاني 

نوره  وهي ادق  الباب يالله خوله افتحي انا نوروه 

خوله : حد وياج 

نوره : منو بيكون ويااي 

خوله وهي تفتح الباب : دشي دشي بسررعه قبل لا ايي سلطان 

نوره : سلطان سار الدوام  ... 

خوله : أبويه وين ؟
نوره :توه ساير متأخر ع الدوام واايد ابويهـ  ...

 خوله : توه انتي حماره الحين الساعه 10 

نوره : انزين شو اعرف ان 10 ابويه توه ساير انا اشلي وليش اتسبين ؟ 
خوله  غيرت الموضوع : اخخخ ويهي يعورني

نوره : اشربي الحليب وكلي شوي 

خوله : ما اشتهي 

نوره :  نعم انا يايبتنه بدس  عسب اتقولين مب مشتهيه 

خوله : والله مالي خاطر  

نوره : عشان خاطري اشربي الحليب بس

خوله : انزين

نوره وهي ناشه ساير عند الباب 

خوله وهي فاتحه عيونها  : وووين ؟؟ 
نوره : شو  وين بسير حجرتي

خوله وشكلها يغمض  : وبتخليني روحي 

نوره : مافيج شي انا البارحه مايلست ع النت ابا اعرف شو استوى 

خوله : ما استوى شي تعالي اخاف اتم روحي

نوره : سلطان مب موجود

خوله : انزين يبي لابج اهنه 

نوره : انزين الله يعيني علييج 

خوله وهي ورا نوره يالله بسرعه سيري وتعالي عسب ابند الباب 

نوره : الله يعينج حالج يغمضج 

هي والله حالها يغمض ،،  خولة اتخاف ان سلطان يسويلها شي ،، وفـ  نفس الوقت اتخااف  اتخبر أبوها عسب ما يحرج ويطرد سلطان وتستوي سالفه وسلطان مرييض ،، 

فـ الدوام  
حمد مستانس ان بيخطب وفرحان

وفـ نفس الوقت عبدالله متخبل ويتريا الموافقه الله يستر هم الانين نفس الحرمه 

عبدالله وطار الحلج  : حمد اتصدق اني خطبت 

حمد انصدم  : جذاااب 

عبدالله : والله ليش اجذب ؟؟ 
حمد وهو بعد طار الحلج  : اتصدق اني انا بخطب ؟
عبدالله انصدم  : جذااب 

حمد : والله وليش اجذب 

عبدالله وحمد : ههههههههههههههههههه

حمد وهو يسأل  : ومنو  بتاخذ 

عبدالله : بنت عمي  ،، وانت منو بتأخذ 
حمد  : اتصدق ما اعرف اسم اهلها 

حمد : الا شو اسمها اللي بتاخذها 
عبدالله : خوله 

حمد : انا بعد اسمها خوله 

عبدالله وحمد : ههههههههههههههههههههههههه

الله يعينهم متخادين 
حمد طلع برع بيدق ع اخته 

حمد يدق ترن ترن ترن 

روضه : هلا

حمد وهو يبا يعرف اخته دقت ع خولة وإلا لا  : اهلين ها شو دقيتي  ؟؟ 
روضه : ها شو بلاك 

حمد : شو شو بلاني دقيتي والا لا

روضه : لا ما دقيت 

حمد وهو ناسي عمره ان فـ الدوام  : لييييييييييييييش ؟؟ 
روضه : بدق انزين 

حمد : تعالي هي شو اسم ابوها

روضه : خليفة بن سلطان الـ ........................

حمد  : عيدي الاسم 

روضه : خليفة بن سلطان الـ ........................

حمد منصدم  ياربي نفس اسم عبدالله : روضه باي

روضه : متى ادق الحين 

حمد : يوم برد البيت بقولج 

حمد ع طول ساير المكتب : اقولك عبدالله شو يستويلك خليفه بن سلطـان الـ ...

عبدالله : ههههههههههههه بلاك عمي ها اللي باخذ بنته  خوله 

حمد  لا لا لا كيف أنا وعبدالله بناخذ  وحده 

حمد طلع من المكتب ع طوول 

عبدالله : بلاه ها متخادي 

حمد يمشي  بسياره بسررعه مب عارف شو بيسوي يااربي لييييييييييييش لييش اللي بغيتها هي نفسها اللي يبا عبدالله لييييييييش  وصل البحر نزل حمد وهو يقرب من البحر نزلت دمعه حاره من عيونه : اااخ ياااربي الحين انا اول مره احب وجيه يستويلي ياااربي شو اسووي اخرب من بينهم استغفر الله شو ها التفكير انا ما كنت اقدر ارقد الا واتذكر  طيفها الحين كيف بتخيلها وهي  بتزوج  ،، وبتزوج اربيعي اللي وياي فـ الدوام وانا اشتغل عن ابوها فـ الدوام 

شيخهـ وفجـر يدوورون من سنتر لين سنتر واخر شي قالوا بيسرون الصالون 

شيخهـ : ابا اقص شعري واصبغه 

فجر : حشى السبوع اللي طاف قاصتنه 

شيخهـ : اتغارين ،، عسب شعري حلو ،، عندي ريل ويعيبه 

فجر الله يصبرني علييج : كيفج 

شيخهـ : اكييد كيفي 

شيخهـ عقب ما قصت شعرها والحين تصبغ شعرها دق تلفونها 

قالت حق فجر : منو شوفي الاسم 

فجر قرت الاسم وانصدمت : .....

شيخهـ : شو مكتووب 

فجر : مكتوب الله ياخذه 

شيخهـ : اففف ردي ردي ها سلطان قوليله انا اصبغ شعري 

فجر انصدمت بس قالت بترد 

فجر  :الو 

سلطان  استغرب من الصوت : السلام عليكم 

فجر : وعليكم السلام 

سلطان : تلفون شيخه 

فجر : هييه نعم بس شيخه تصبغ شعرها وانا فجر اربيعتها

سلطان حلو صوتها : هلاا والله فجر 

فجر : اهلين والله 

سلطان : خلااص عيل خ ادقلي عقب 

فجر : إن شالله 

سلطان : مع السلامه 

فجر : باي

سلطان عقب ما بند ماشالله عليها حلو صوتها مب شيخه تتدلع إلا اتعدل صوتها خاطري اشوفها فجر هااي

سلطان استغفر الله شو ها اللي اقوله ،، استغفر الله ...

.

.

سعيد وحليله من الساعه 12 وهو يدق ع اربيعه حمد وحمد ما يرد مب قادر يصدق 

اول ما ركب السيارة حمد شاف تلفونه 5 مس كول و4 رسايل وكلهم سعيد 
أول رسالهـ !! 

حمد انت وين ؟

حمد انا احاتيك ؟

حمد فيك شي ؟

حمد رد علي !!

حمود لا تستهبل والا والله بحلف ...

حمد ضحك قال انا مالي غيرك يا خوي 

دق حمد ع سعيد 

سعيد : انت حيووااااااااااان 

حمد : ...................

سعيد : بلااااك حمود 

حمد : .......................

سعيد : حمد انت مريض فيك شي

حمد : مافيني شي انا بخير شو تبا الحين 

سعيد : بلاه صوتك 

حمد : مابلاني شي 

سعيد : انت وين 

حمد : الحين ساير البيت 

سعيد : انا ياي عندك 

حمد : ع راحتك 

سعيد : يالله مع السلامه 

حمد بند بدون ما يقول حتى مع السلامه 

سعيد يحاتي يااربي بلاه حمد اكيييد فيه شي البارحه كان اوكيك واليوم الصبح يوم وعاني كان مستانس شو بلاه الحين بسير عنده البيت وبعرف بلاه 

سلطان وصل البيت 

سلطان : السلام عليكم 

أم سلطان وأبو سلطان : وعليكم السلام 

سلطان : اتغديتوا 

ام سلطان : لا بعدنا 

سلطان : يالله انا يوعان 

ام سلطان : ان شاء الله سير غير ثيابك وازقر مرتك 

سلطان  ويعرف ان شيخه ما بتتغدا ف البيت : ان شاء الله 

ابو سلطان : انا بسير ازقر العيال 

ابو سلطان مر ع عمر : عمر حبيبي تعال كل 

عمر : مالي  خاطر 

ابو سلطان : بلاك حبيبي تعبان 

عمر : لا بس ابا العب بليستيشن بعدين باكل

ابو سلطان : ع راحتك يالله  خلودي تعالي 

خلود : مالي خاطر 

ابو سلطان : ليش انتي بعد 

خلود : بليث ويا عمر 

ابو سلطان : يالله عمر حبيبي سير كل عسب أختك تاكل 

عمر : الحين بني 

ابو سلطان : بطل حبيبي 

سار ابو سلطان  فوق يزقر البنات 

عمر : خلودي حبيبي سيري كلي 

خلود : ما ابا تعال وياي 

عمر : انا توه واعي من الرقاد كلت وايد 

خلود: ما ابا تعال وياي 

عمر  تعب من اخته : يالله تعالي 

خلود : حبيبي عموووور بطل بطل 

عمر : ههههههههههههههههههههه يالله يا المصلحه 

ابو سلطان وهو فووق يدق الباب حجرة خوله ترد نوره 

نوره : منو 

ابو سلطان : انا حبيبتي تعالوا الغدا  انزلوا تحت 

نوره : ان شاء الله ابويه 

ابو سلطان  ونزل تحت 

خوله : شو نوروه بتنزلين 

نوره : هي 

خوله : شو بتقولين إذا سألوج عني 

نوره : بقولهم ان بعدج راقده 

خوله : مابيصدقون 

نوره : انتي بعد ويهج مب واايد وارم 
خوله : ما ابا ما ابا انزل واشوفه 

نوره : انزين انا بنزل وبقولهم انج ما تبين من شوي متريقه 

خوله : انزين  بس انا زايغه من سلطان 

نوره : ما بيسوي فيج شي 

خوله : يالله انزين سيري كلي 

نوره سارت تحت سلطان وهو  طالع من حجرته شاف باب حجرة خوله مفتوح قال بيسير يشوفها : يمكن اليوم عقلت 

سلطان دخل الحجره وخوله كانت اتسحي شعرها شافته من المنظره انصدمت : 
سل طان 
سلطان ويرمس بكل هدوء  : انا اليوم ياي ارمسج وان شاء الله اتكونين فكرتي عدل وياي اسمع رايج ..

خوله شافت اخوها هادي قالت بترمس وهي عاطتنه ظهرها  : أظن قلت كل اللي عندي امس

سلطان : يعني بعدج ع رايج 

خوله وهي مصمم ع كلامها  : ما بغير راي لو مرت 10 سنوات 

سلطان ويقرب منها ويمطها من شعرها : عنادج ها ما احبه وأنا قتلج كلمه وانتي حره بتوافقين ع عبدالله بتوافقين فهمتي والا لا 

خوله وخاطرها اتصارخ بس خايفه قوم ابوها يسمعونها : ما ابا ما ابا وقتلك  ما ابا تجتلني ولا اخذ عبدالله فهمت 

سلطان ويعقها ع الارض ويطلع من الحجره 

خوله : وهي اتصييح واتصييح ها مب  اخو نووروه تعالي ..
حرااام عليه و الله  حرااااااام وبعدها اتصييح 

الله يعينج يا خوله 

ع الغداء وكل حد ملاحظ غيااب خـوله اليوووم مب موجودهـ ،، 
عمر : ابووويه  محمد متى بيي ؟؟ 
ابو سلطان : عقب اسبوع 

عمر : تولهت عليه 

خلود : انا بعد 

عمر : انتي كل شي مثلي 

خلود : انا بعد  

الكل يضحك ع خلود 

ام سلطان : حبيبي عمر ليش ما تاكل 

عمر : مالي خاطر متريق من شوي 

ام سلطان : ما شربت غير كلاس حليب 

عمر : ما اشتهي 

ام سلطان : مب زين لازم تاكل

عمر : يوم بيوع باكل لا اتحاتين امايه 

ابو سلطان : لا اتحاتين عمر الحين ريال

عمر مستانس احم احم ريال شو بعد 

بعد الغداء  عمر واايد يحب محمد اخوهـ وقال بيدقله 

عمر : خلود تعالي بنرمس محمد

خلود : يالله انا بعد ابا

عمر : انتي كل شي تبين 

خلود : بسرعه انا ابا ارقد
 عمر : او صح نسيت موعد رقادج ما ادري شو اللي موعنج من الفجر

خلود : خلص رقادي

عمر وهو يدق ع محمد ترن ترن ترن 

محمد : الو 

عمر : محمد اخوي حبيبي شحالك 

محمد : عمر حبيبي البطل شخبارك

عمر : انا بخير تولهت علييك 

محمد : حبيبي يالله اسبوع  وبيي

عمر : هي ابويه قالي محمد يود خلودي تباك 

محمد : فديت روحها 

خلود : الووووووووووووووووووو

محمد : هههههههههههههههههههه  شوي شوي يقولون الو

خلود وهي اتصارخ : انت بعيد 

محمد : انا بعيد بس اسمعج 

خلود : انا احبك مثل عمر متى بتي 

محمد : هههههههههههههههههه اسبوع وبيي

خلود : كم يعني 

محمد : 7 ايام 

خلود : انزين يود عمور انا ابا ارقد 

محمد : حبيبتي والله عطيني بوسه 

خلود تشاور عمر : اعطيه بوسه 

عمر : عطيه اتشاوريني 

خلود : اموووووووووووووووووووووووووواح 

محمد : حبيبتي والله 

خلود : يود عمور

محمد : عطيني اياه 

عمر : ها محمد شو اخبارك بعد 

محمد : تمام الحمدلله انتو شو اخباركم شو علومكم اشحال خوله ونوره 

عمر : اتعرف خوله ما تاكل ويانا 

محمد : ليش 

عمر وهو لاصق فـ السماع ويرمس بصوت وااطي  : بقولك بس لا اتقول حق حد 

محمد : قول

عمر : انا شفت سلطان وهو يضرب خوله 

محمد انصدم وعيونه شوي وبتظهر  : شووووووووووو  ليييش 

عمر : عشان تزوج عبدالله 

محمد : انا برمسها عقب انت سير شوفها الحين واطمن عليها 

عمر : انزين 

محمد :  ورد دقلي ،، يالله مع السلامه 
عمر : عقب ما ارقد خلودي بمر عليها ،، باي 

خلود : يالله عمور ابا ارقد 

عمر : يالله جدامي الحجره 

خلود ما اتعرف ترقد إلا وعمر مرقدنها 

أم عبدالله : عبدالله حبيبي شوفلك صرفه ويا ابوك 

عبدالله : شو اسوي وياه ها ابويه من عرفته وهو جيه ما اروم اغيره 

ام عبدالله : مب زين عليه  انا خايفه عليه كل يوم تزيد حالته 

عبدالله : برمسه المهم اماايه ما دقتلج خالتي ام سلطان إذا وافقو والا لا 

ام عبدالله : اصبر توه من يومين اتريا عليهم اسبوعين 

عبدالله : اشهد ان لاالله الله  شو اماايه بيسألون عني ولد عمهم انا

ام عبدالله : ما ادري  ما ردوا علي يوم بيردون بقولك 

وجدان : منو هم اللي بيردون 

عبدالله  : خوله 

وجدان مبطله عيونها : انت خطبيتها

عبدالله : عيل بلعب وياها

وجدان : متى وانا وين كنت 

عبدالله : ف حجرتج اللي ما تظهرين منها 

وجدان زااغت  : انا ايلس ارسم ف الحجره 

عبدالله : احسلج بدال ما اتقولين ابا اظهر اقولج شيخه مادقتلج 

وجدان انصدمت زياده : انا انا ما عندي موبايل

عبدالله : انا قلت عندج موبايل ع البيت 

وجدان ارتاحت شوي : انا اقدر اشوف تلفون البيت 

عبدالله : فكيني من ويهج عقب سيري دقي ع شيخه وأسأليها عن خوله 

وجدان : ان شاء الله 

نوره وهي ف حجرتها اترمس العنود 

نوره : عنودوه ما عفنتي من الرقاد

العنود : انتي ليش ما دشيتي البارحه والله طافج 

نوره : شو اللي طافني دشيت الظهر وما شفت شي يديد 

العنود : خخخخخخخخخخخخخخخخخ اونه ابا اقهرج 

نوره : انزين يالله دشي الحين 

العنود : لا ما اروم ما يلست ويا ابويه اليوم موول

نوره : ايلسي الفليل وياه 

العنود :  لا لا بسير عند ابويه والفليل بدش

نوره : خربتي جدولي انتي

العنود : لا والله انتي اللي ما تمشين ع نظام الجدول 

نوره : ظرووف 

العنود : مره ظرووف

نوره : اجلبي ويهج 

العنود : ع أي صفحه 

نوره : باي

العنود : يقولون مع السلامه 

نوره وبندت السماعه مالها  خاطر ما اتحب ادش المنتدى اتشارك  بدون العنود لازم اتكون وياها 

عمر سار  عند خوله 

لقاها طايحه ع الارض

عمر : خوله قومي خوله 

خوله  فتحت عيونهاشافت عمر لوت عليه 

عمر : خوله انا بخبر ابويه 

خوله : عن الشو 

عمر : انا شفت سلطان يوم يضربج 

خوله : لا حبيبي لا اتخبر ابويه عشان ما يعصب

عمر : هو ليش يضربج اناخبرت محمد 

خوله بطلت عيونها : لييييييش

عمر : عسب يعرف ويسوي شي 

خوله وعيونها دمعت  : تمت اتصييح والله ها الياهل فيه رحمه اكثر عن سلطان 

عمر : لا اتصحين  الله وياااج لا اتخافين انتي صلي وادعي 

خوله استغربت من رمست عمر : والله كبرت يا عمر 

عمر : ابويه يقوم ان انا الحين ريال

عمر وهو يساعد خوله انها تيلس ع الشبريع 

خوله : انت شيخ الريايل كلهم 

عمر : ههههههههههههههههههه يالله انا بسير عند خلودي قبل لا اتنش

خوله وهي طايحه ع الشبريه  : يوم بتنش يبلي اياها ابا اشوفها 

عمر : انزين فليل بنسهر عندج 

خوله عيبتها الفكره واايد : اووووووووووووووكيك 

عمر : يالله باااي 

خوله : باي ،
 فديت عمور ياربي فديت روحه انا بزوجه حرمه مب شرات شيخه عسب ما اتخبل فيه والله انا اللي اتخبلت 

سعيد وهو عند حمد فـ البيت 

سعيد يدخل البيت بدون ما يدق الجرس عادي جنه بيته الثاني اول ما دخل يعرف وين جناح حمد حمد جناحه برع عن البيت 

فتح الباب ولقى حمد يالسه ع الكرسي وحاط راسه ع ايده 

سعيد : بلاك جيه وجنه مشاكل الدنيا ع راسك 

حمد : مووول مالي خاطر لسوالفك السخيفه 

سعيد : الحين أنا سخيف الله يسامحك 

حمد : ..............

سعيد : يا خوي قول شو فيك  لا اتخليني احاتي 

حمد : متضايج وبس

سعيد : من الشو البارحه كنت اوكي وبتزوج بعد 

حمد : دخيلك لا اتيب ها الطاري 

سعيد : أي طاري

حمد : الزواج 

سعيد : قول شو بلااه البنت ما وافقت عليك اذا ما تباك  1000 من يتمناك واولهم انا خخخخخخ 

حمد : دخيلك اسكت عني والله انك فاضي 

سعيد  وهو واقف عند باب الحجره : شو لو ظهرت من الباب والله ما ارد اسالك شو فيك ولا ابا اعرف فهمت والا لا

حمد : تعال لا تستوي نونوه 

سعيد : بترمس والا لا 

حمد : برمس 

سعيد :كان من الاول انزين لازم المذله والدلع 

حمد : اسمع شو استوى 

سعيد : أتلو علي   

حمد : يقولك ...............

وجدان وبعدها علاقتها ويا  خليفه تزداد وخليفه مصر الا يشوفها اممم
 نسيت اقولكم خليفه كيف عرف وجدان 

اسمعوا كيف مثل ما اتعرفون ان وجدان بتسكت ع اللي سوته شيخه في سلطان بس شرط انها اتيبلها موبايل وبطاقه هي يابتلها موبايل يديد بس ما اتفيجت تشتري بطاقه وكانت عندها بطاقه  بس ما اتحب رقمها وقالت بتيب رقم يديد والبطاقه مافيها غير  رقم خليفه وبدأ خليفه الثعلب بلعبته ع وجدان اللي ما اتشوف حد ولا حد يشوفها ولقت خليفه هو الشي اللي جدامها هو اللي يسمعها وهو كل وقتها ...

خليفه : هلا والله حبيبتي حياتي غناتي 
وجدان وهي مستحيه : اهلين والله

خليفه : خاطري اسمعها 

وجدان : شو هي 

خليفه : كلمه من 4 حروف

وجدان : ما اعرفها 

خليفه : بعلمج اياها 

وجدان مستحيه : .......

خليفه : قولي انج اتحبيني 

وجدان : انا ما احبك انا اموت عليك

خليفه استغرب ياربي اول مره ارمس وحده تتخبل علي بها الطريقه : فديتج وانا بعد 

وجدان سمعت ان حد يتقرب من حجرتها  بصوت واطي : خليفه انا بخليك حد ياي عندي

خليفه : باي 

وبندت وجدان 

حميد مرتبش ويسمع حمد العامري ومعلي ع الصووت متخبل الولد جنه يوم عرسه 

ويالس يغني : دنيا وفيها مشا العاشق ع كيفه وانا حبيبي ع كيفه يمشيني 

أبو سعيد : يالله يالله شو ياينك متخبل

حميد يتقرب من ابوه ويدود ايده عسب ايول وياها 

أبو سعيد  ارتبش ويا ولد وقام ايول ومن اغنيه لين اغنيه  وأم سلطان مستانسه وهي اتشوفهم 

أبو سعيد  تعب حليله ما يروم : بس بس يا حميدوه تعبت 

حميد : خلاص استويت شيبه 

أبو سعيد ما يحب ها الكلمه وقام ايول مره ثانيه 

حميد ويضحك ع ابوه بس خاف ع صحته سار وقصر ع الصوت وقال : بس خلصت الحصه 

أبو سعيد  : هههههههههههههههه شو حصته 

حميد : حصص الربشه 

أم سعيد  : بلاك حبيبي مرتبش 

حميد : مستانس 

أم سعيد : إن شاء الله دوم 

أبو  سعيد : شكلها اليوم ما ظهرت من المنتدى 

حميد استغرب شو يقول ابويه ليكون يعرف عنها : منو هي 

أبو سعيد : بلاك متخربط في مكانك 

حميد :ابويه انتي تطري منوه 

أبو سعيد : اللي ما اتهد النت عسبهم 

حميد اوويه مبين علي ان ما افارج النت :  والله  يا ابويه سوالف  بدال ما ايلس برع ف القهاوي والسناتر 

أبو سعيد : تعال دوري ع غرشوبه من الكمبوتر عندك 

حميد مب هين ابويه : ههههههههههههههه امااايه 

أم سعيد : ش يقول ابوك 

حميد : يقول 

أبو سعيد  ويطالع ولده بنص عين 

حميد  : يقوول

أم سعيد : وشو يقول

سعيد : يقول فديتج امايه 

أم سعيد استحت وطلعت برع 

أبو سعيد ارتاح وظهر ورا حرمته 

حميد : ههههههههههههههههههههههه يحليله 

نرجع ع حمد وسعيد 

حمد : وهاي كل السالفه 

سعيد فـ خاطره ياربي ليكون ها بسببي انا صح دعيت ان مايتزوج عسب ما افارقه بس والله مب من خاطري والله اني ابا اشوف اربيعي مرتاح : لا اتحاتي اللي فيه الخير الله بيجدمه 

حمد : ماشي امل خلاااص اقولك ولد عمها ومستحيل ترفضه 

سعيد : انت اشدراك اتريي  أسأل اختك وشووف شو بتقول

حمد : ................

سعيد : لا اتحاتي ولا اتفكر انتي صلي والله ييسر امورك 

حمد : إن شاء الله 

سعيد : يالله تعال بنسير المول 

حمد : إي مول الحين  العصر فكني من ويهك 

سعيد : انزين مب الحين  بنسير المغرب وما بفكك من ويهي 

حمد : يالله انزين روح ولين المغرب يصير خير

سعيد : ما بروح برقد عندك اتذكر ايام قبل سيري يبلي جلابيه ما ابا كندورتي تخترب

حمد : عندي جلابيتك من سنيتين ف الكبت  

سعيد : وتباني البسها من سنتين بيتحروني مطوع 

حمد : هههههههههههههههههه يالله ارقد 

سعيد : اتصدق يوعااان رقااد   من الخاااااااطر <<  والله انا نعسانه من الخاطر  حليلي اكتب القصه وانا فيني رقااد 
حمد : اعرف كنت اتحاتيني اسفه والله 

سعيد : ما عندي سالفه احاتيك انا اصلا ما رقدت عدل

حمد ويفر اربيعه بالمخده : ارقد ارقد 

سعيد : والله لو ما فيني رقاااد جان راويتك 

حمد : زين يوم فيك رقاد 

سعيد ويغمض عيونه  

حمد : حليله صدق تعبااان 

سعيد : هي والله تعبان 

حمد : انت ما رقدت

سعيد : وحالي ارقد تحت انته  خلني اخذ راحتي ف الرقده تعبانه حراام 

حمد: لا والله حجرتي وتطردني

سعيد صدق تعبان حتى اتغير صوته : ما طردتك بس ارقد تحت ويالله اششش

حمد سكت عن ربيعه وسار يرقد ع الغنفة اللي مجابله التلفزون 

ميثاء يالسه فـ البيت مليت أنا مليت .............

ملل ملل واتحلن كلمه ملل ياربي اشكيلك بحالي والشكوى  لغير الله مذله 

طفرت شو اسوي خ ادق ع خوله والله ولهت عليها الحمااره 
ميثاء ادق ع خوله 
خوله استانست يوم سمعت رنت ميثاء صدق كانت محتاجتنها هي وروضه : هلا هلا والله هلا 

ميثاء بلاها خوله : اهلين والله  ماعليه ما تسالين ولا شي

خوله اه لو اتعرفين باللي فيني : انتي بعد ما تسألين 

ميثاء : انا والله رقااد وسهر ع التلفزون ويقولج ادش النت الحين ع المسن ارمس بنات الصف وحليلهم 

خوله :  انا والله حالتي حاله 

ميثاء حست ان صوت اربيعتها مب طبيعي : خوله انتي فيج شي

خوله : قولي شو ما فيني ؟

ميثاء : خوله لا اتزيغيني عليج ليش جيه ترمسين 

خوله مالها خاطر ترمس : مافيني شي لا اتحاتين 

ميثاء : خوله شو مافيج شي وين خولوه اللي دوم تضحك واتسولف وما اتخلي حد فحاله 

خوله والدموع ف عيونها : ماتت 

ميثاء : خولة  بلاج ؟؟ 
خوله : بخليج الحين  اوكيك 

ميثاء : ليش 

خوله : يالله مع السلامه 

ميثاء : باي

ميثاء ياربي بلاها خوله يمكن روضه اتعرف خ بدقلها بشوفها  ليكون روضوه اتعرف وما قالتلي ياويلها 

عمر اليوم راقد من المغرب وخلود مب عايبنها حال عمر كل يرقد ويسهر ويطلع برع يلعب ويا الشباب وبدت اتعصب وقالت لازم ينش الحين الحين ما اتعشى 

خلود وهي  حاطه ايدها ع شعر اخوها : عمر قوم عمر وااااااااااايد ترقد انته مب بطل قوووم 

عمر : خلوود ابا ارقد 

خلود : عمر نش كل ماما بتحرج 

عمر : كليت توه ف المطبخ 

خلود :جذااب انا كنت معااك 

عمر : سيري اتعشي وارقد وانا بنش الصبح بيلس وياك يالله حبيبتي اسمعي الرمسه لا اتعورين راسي

خلود : انزين باكل وبنام عندك 

عمر : لا  نامي ف حجرتج انتي بنت كبيره ولازم تستوين حرمه انزين والا ما بحبج 

خلود : انزين 
عمر ام سلطان مرمستنه ان ما يخلي خلود ترقد عنه انها كبرت ولازم ترقد ر وحها ولايدلعها زياده وما يطلعها وياه برع يوم يلعب ويا الشباب وعمر يالس يعلم خلود انها ترقد بروحها بدون محد يرقدها  واتعرف انها كبرت واستوى عمرها الحين 5 سنوات حليلها بعدها ياهل بعد لازم تتعلم من الحين عقب بتتدلع زياده 

العنود اترمس نوره 

العنود : تعالي لاه بنسير المول 

نوره :ويا منو بتسرين 

العنود : ابويه بينزلنا لين ما انخلص وبيرد ياخذنا يالله عاد تعالي

نوره : خلاص عيل بقول حق امايه 

العنود : اوكيك اترياااج 

نوره : يالله باااااااااي

العنود : بااااي 

سارت نوره تسأل امها وقالتلها سيري  لانها اتعرف العنود واتعرف ابوهم واتعرف كيف رباهم  وقالتلها سيري بس لا تتأخرين 

نوره استانست  وسارت اتخبر نوره ان امها وافقت وغيرت ثيابها 
ف المول حميد سعيد و حمد  موجودين 

العنود ونوره وحصة  سايرين ومستانسين 
حمد بعده متضايج وماله خاطر وسعيد مرتبش حميد اليوم يعني مزاجه فل الفل 

حميد : تعالوا لاه بنسير من ها الصوب

سعيد : يالله عليه 

حمد : انا ما ابا 

حميد : سعود انت ليش يايب ها 

سعيد : الله بلاني فيه بلوه 

حمد : خخخخ الحين انا بلوه 

حميد : شو رايكم تضاربون يالله ابا اتمشى 

حمد : يالله انزين يالله 

سعيد يغني مرتبش الريال العايله كلها مرتبشه اليوم :  روح وسافر بس توعدني تجيني وانت سالم للي ينظر مرجعك

  حمد : قصر حسك من زين الصوت تتحرا عمرك حسين الجسمي 

سعيد : اعترف ان احل  عن صوتك 

حمد : لا اتخليني الحين اغني اسويلي جمهور اهنه 

حميد : هههههههههههههههههههههههههههههه

فـ نفـس المووول العنود ونوره محتشريين 

العنود : نوروه فريتي راسي شو تبين 

نوره : خاطري اشتري

العنود : انزين اشتري 

نوره : ترا ما اعرف شو ابا 

العنود :  بعطيج كف ع ويهج 

حصه : اييه انتو انا يايه لاني انا ابغي اشتري مب انتوا 

نوره : جب كلنا بنشتري مع بعض 
حصه : انا يوعانه 

العنود : انزين خلصي مشترى عسب انروح وتاكلين 

حصه : لا ما ابا ابا  خاطري ف مالكدونلز

نوره بصوت شوي عالي : انا بعد أبااااااا

العنود: اششششششششششش فضحتونا الله ياخذ بليسكم مب ويه مول انتوا حدكم راعي الدكان 

حصه ونوره يطالعون بعض ويتجدمون عن العنود  بيسرون مالكدونلز والعنود بتنفجر ما اتحب تمشي روحها وهم يمشون بسرعه ويضحكون وصلول  حصه ونوره وبعدهم يضحكون العنود شوي وبتوصل 

العنود : والله والله براويكم 

حميد سمع الرمسه ويوم شافها اتخبل الريال *ــ* ياااي محلاها 
العنود بعدها تتحرطم ومب منتبه تتحرا عمرها عند راعي الدكان : انتوا الاثنين  بتشوفون انا براويكم وانتي اونه اربعتي بتشوفين جب ولا كلمه محد يرمسني 

حصه ونوره : هههههههههههههههههههههههههههه

نوره : الحين حد رمسج والله 

العنود : ماعليه والله بتشوفون والله 

حميد فديت روحها ليش مزعلينها يارب اتكون هاي هي ابداعي شو عسب  ان شاء الله هيه اسألها مينون

حمد : حميد حميد حميييد 

حميد وبعده يفكر  ياربي الحين شو ابا انا 

حمد : حميد 

حميد : ها ها شو

حميد : شو الحين ف المول بعدك اتحب كلام 

سعيد : خخخخخخخخخخ اخوي ترا حالك  يمرض الواحد

حميد : اسكتوا تراني يالس ادور ع الكلام ف المول

سعيد وحمد : هههههههههههههههههههههههه

سعيد : حمد تعال بنسير بنكتب اللي نكها اتيي ترا الاخو يحب كلامج

حمد : اتصدق فكره وإلا تعال بنطرش بلوتوث عليهم واندور عليها

حميد : تستهبلون 

سعيد : اكييد نستهبل الحين اللي اتعرفها ما اتعرف عنها شي حتى اسمها ما اتعرف غير كلامها واسلوبها وكل وحده اتشوفها بتقول هي ما يستوي

حميد : خلااص لا اتعورون راسي ماابا شي  بس شوفوا ها ال3 بنات عايبتني هاي المحرجه 

سعيد وحمد : ههههههههههههههههههههههههه 

سعيد : قام يحب ملاك شراتك حمد 

حمد : ملاكي راحت 

سعيد انا شو سويت ما صدقت نسى : تعال تعال براويك شي عمرك  ما شفته وحميدوه تم اهنه اتامل الملاك وف البيت اتأمل الكلام باي

نوره وحصه طلبوا اكل وما طلبوا حق العنود   العنود بعدها محرجه 

نوره : اويه عنودي ما تبين 

العنود ولفت ويها الصوب الثاني وشافت حميد مبحلق فيها 

بس ما حطت ف بالها شي لانها مب متفيجه ترمس

نوره : عنودي حبيبتي عاد بلاج ؟؟  

العنود  وبعدها ساكته 

حصه : خليها عنج  أنا براضيها ف البيت 

نوره : انتي بتراضينها  ف البيت انا وين براضيها 

حصه : قدميلها اعتذار ف المنتدى

نوره : هيه والله فكره شو رايج عنودي

العنود بعدها ما ترمس : ................

نوره : عنود عاااد لا تستهبلين بصييح 

حصه : يالله بنروح ابويه دق 

العنود وتمشي جدامهم بسرعه عسب تركب السياره وبعده الاخ حميد وراهم حمد وسعيد ويضحكون 

حمد : مينون اخوك مينون 

سعيد : طالع عليك 

حمد : هههههههههههههههههههههه

نوره : حراام والله عنودي زعلانه ما ارووم والله بكره عمري 

حصه : ياربي قتلج اختي واعرفها شوي وبتستوي اوكي 

نوره : ......

حصه : دريولكم يه والا انوصلج 

نوره : لا اكوه واقف اهنه بس بسير اراضي  العنود ما اروم اتم جييه 

حصه : يالله انا عليكم يالله بسرعه ما ابا اخر باباتي

ونوره تمشي وصلت لين سيارة ابو العنود نوره : العنود تعالي شوي 

العنود صدت الصوب الثاني ابو العنود شافها استغرب بلاها بنته 

أبو العنود : العنود اربيعتج تباج وسيري اسمعي شو تبا 

العنود ما اتحب ترفض طلب حق ابوها : إن شاء الله ابويه 

العنود نزلت من السياره مجابله نوره 

حصه ركبت وباست ابوها وتمت اتسولف وتقرير عن اللي استوى كامل 

العنود : نعم 

نوره : عنودي انا اسفه والله مب قصدي 

العنود : قلتي اللي عندج ممكن اسير الحين 

نوره بدمع : حراام عليج 

العنود ما اتهون عليها نوره بس

 تبغي اتغايضها : يالله ممكن اسير الحين 

نوره حطت ف خاطرها  حركة العنود : انا بسير مع السلامه  وسارت 

العنود ياربي ما اروم ع زعلها  وبصوت عالي : نوره استهبل ويا الرااس بس مره ثانيه لا اتعيدينها 

نوره ضحكت ع خبال اربعتها : هههههههههههههههههههه وانتي لا تستهبيلين مره ثانيه 

العنود : يوم برد البيت بدقلج اوكيك 

نوره : اوكيك اترياج وسارت نوره وركبت العنود السياره 

وحميد دقيلي انا انزين 

وكلهم وصلوا البيت بسلام وحمد وسعيد بعدهم ف المول يعيبون ويضحكون ويغنون 

ميثاء وتتصل ع روضه تسألها عن خوله 

ميثاء ادق انت غير الناس عندي انت عندي شي كبير

روضه : الو

ميثاء : السلام عليج 

روضه : وعليج السلام 

ميثاء : اشحالج ؟

روضه : الحمدلله تمام من سمعت صوتج انتي شحالج 

ميثاء : تمام 

روضه : بلاج ميثوه صوتج مب شي

ميثاء : ضايجه 

روضه بلاكم كلكم ضايجين انتي من صوب واخوي من صوب شو فييج 

ميثاء : خوله 

روضه : بلاها خوله 

ميثاء : ما اعرف دقتلها وترمس بطريقه غريبه وما اعرف بلاها انتي ما رمستيها 

روضه : لا 

ميثاء : انا اتحريتج اتعرفين شو فيها

روضه : أنا بسيرلها اليوم  

ميثاء : امممم اليوم ما ااروم اسيرلها ابسير بيت ابويه 

روضه : أها اوكيك 

ميثاء : خلاص عيل انا بخليج بس طمنينني عليها اوكي

ميثاء : يالله مع السلامه 

روضه وتبغي اتغير من ضيج اربعتها : يقولون باي 

ميثاء : ما عرفتلج مره باي ومره مع السلامه 

روضه : خخخخخخخخخخخخ استهبل

ميثاء : يالله باي

روضه : مالت يقولون مع السلاممه وبندت بسرعه قبل لا اتحرج اربعتها 

ميثاء : ههههههههههههههههههههه والله انها مينونه 

روضه  قالت باجر بسير الحين الساعه 8  واعرف الرمسه ويا خوله يبالها ساعات وامايه ما بطيع اطلع الحين باجر بسرلها 

مر أسبوووع وميثاء ما قدرت اتسير عند خـوله ولا روضهـ كلهم كانوا مشغولييين ،، بس بعدهم يحاتون خوله 

وخوله تمت حابسه عمرها فـ الحجره الوقت اللي سلطان برع البيت تنزل ،، ويوم يرد تطلع يعني اسوبع كامل ما شافت اخوها سلطان ومر الاسبوع بسرعهـ 

وحان رجووع محمد ،، وحان وموعد القاء ...
امم مر اسبوع ع مكالمه شيخه لخليفه وحان موعد اللقاء 
شيخه ف بيت ابوها 
شيخه : وجدان بتطلعين ويااي

وجدان وهي مستااانسه   : يااي وناسه خاطري اظهره 

شيخه : يالله غيري ثيابج وتعالي ويااي

وجدان بيأس  : أمايه ما بطيع ولا عبود

شيخه : ما عليج انتي وياي والحين بسير ارمس امايه 

وجدان : بنشوف كيف بتوافق 

شيخه  : انا شيخه حبيبتي وبتشوفين بعد كيف 

وجدان : يالله راويني شطارتج 

ظهرت شيخه من الحجره عسب اترمس امها 

وجدان فاقد الامل وتضحك اعرلف قوم امايه مب البارحه  متعرفه عليهم  

شيخه ظهرت وهي  اتعرف كيف بتقنع امها وبأي جذبهـ 
شيخه وهي تعبانه : اماايه 

أم عبدالله : بسم الله شو فيج جيه تعبانه 

شيخه : شوي راسي يعورني 

أم عبدالله : سيري المستشفى يمكن اعراض حمل وإلا شي

شيخه : الحين بسير بس باخذ ويااي وجدان اخاف اطيح وإلا شي ما اروم اسير روحي

ام عبدالله : خذيها تبيني ايي وياكم 

شيخه : لا لا لا اماايه ما ابا اتعبج ويااي ويمكن ابويه يرد ومايلقى حد ف البيت

أم عبدالله  جان زين يرد ابوج : ع راحتج بس جان زين ابوج يرد من اسبوع ما دخل البيت 

شيخه :  الله يهديه ان شاء الله يرد اليوم 

أم عبدالله : إن شاء الله 

شيخه وسارت عند اختها وشوي وبتناقز من الفرحه 

شيخه : هههههههههاااااااااااي 

وجدان : شو بلاج  بشري

شيخه : كم تعطيني  ؟

وجدان وهي فاقده الامل  : قولي اول

شيخه : شوفي انا بقول لان ماشي وقت الحين الساعه واتشوف ساعتها 8 وربع ولازم نظهر بسرعه  عسب اردج البيت 

وجدان: امااااااااااايه وافقت 

شيخه : هييه شو انا شيخه 

وجدان :  كيف 

شيخه : بسرعه ف السياره بقولج الحين ماشي وقت بس اسمعي لو امايه سألتج قولي سايرين المستشفى 

وجدان :  المستشفى 

شيخه : هيه يالله عاد بسررعه 
وجدان فرحانه مستغربه ومب مصدقه وكل شي وتبا تلبس  يعني اللي يشوفها يقول اول مره تظهر صدق اول مره اتسير مكان بدون عبدالله وامها 

.

.

سلطان وهو فوق شاف باب الحجره اخته خوله مفتوح يوم اتقرب شاف خلود وعمر قال ما بيرمسها جدامهم تم يشوفهم خوله خافت بس ما بينت عمر تم يشووف اخوه بنص عين  سلطان تم يطالع عمر ومستغرب من نظرته وسار حجرته وكالعاده شيخه بعدها ما يت 

شيخه ووجدان وصلوا المطعم وكان بالانتظار خليفه 

وجدان استغربت اويه ريال ويانا شيخه شو ها  ،، ومب إي ريال الريال اللي اترمسهـ 

شيخه : اشحالك خليفه 
خليفهـ وعيونهـ ع وجدااان وهو متخبل عليها  : .....

خلص البارت وإن شاء الله طوويل ويرضيكم  

محمد ورجوعه بيغير شي من حياة خولة ؟؟ 

حميد اتخبل ع منوه إن شالله اتكون إبداعي يميزني !! 

وجداان عقب صدمتها أن اختها تظهر واتشووف شباب ؟؟

سلطان بيتعرفـ ع فجـر وإلا لا ؟؟

خليفه وعقب ما شاف وجدان بيعرفـ أن هي نفسها وجدان ؟؟

ميثاء وروضه متى بيعرفون شو فيها خولة ؟؟

جاسم يفكر بروضهـ بس متى بيخطبها ؟؟

اتريوني فـ البارت الثامن ؟؟

أختكم ياهل 

